
Міхаіл Васільевіч Цурканаў нарадзіўся 5 лютага 1943 г. у в. Сухадол 

Камянецкага раёна Брэсцкай вобласці. Бацька, машыніст цеплавоза, быў 

расстраляны немцамі за сувязь з партызанамі. Маці адна падымала дзяцей. 

Міша з маленства цягнуўся да музыкі, спяваў. Заўсёды быў вельмі актыўным 

у справах сваёй камсамольскай арганізацыі. За першую палучку купіў сабе 

гармонік, іграў на вясковых вечарынках. Яго нават для раённай газеты 

здымалі як перадавога пастуха, актывіста і музыку. 

Каб умацаваць калгасную самадзейнасць, юнака накіравалі ў Мінск на курсы 

харэографаў. Вярнуўся Міхаіл Цурканаў у сваю вёску ўжо як спецыяліст, 

прыняў новы клуб. Арганізаваў самадзейнасць, ездзілі з канцэртамі па ўсёй 

акрузе. 

Аднойчы, падчас выступлення ў Брэсце, яго заўважыў кіраўнік нядаўна 

створанага ў абласным цэнтры ансамбля танца «Радасць» Анатоль 

Міхайлавіч Вараб’ёў, прапанаваў перайсці ў свой калектыў. У праслаўленым 

калектыве Міхаіл Цурканаў адтанцаваў дзесяць гадоў. Потым стварыў свой 

калектыў — ансамбль песні і танца «Брастаўчанка». Неўзабаве яго зноў 

накіравалі на вучобу. На гэты раз курсы былі ў Маскве пры Дзяржаўным 

інстытуце тэатральнага мастацтва. Пасля заканчэння вучобы паступіла 

некалькі прапаноў. Малады харэограф наведаў Баранавічы, Столін, яшчэ 

некалькі гарадоў, але выбраў Пінск. 

У 1976 г. Міхаіл Цурканаў стварыў ансамбль песні і танца «Палескія зоры» 

пры будаўнічым трэсце № 2 (з 1991 г. ансамбль стаў працаваць пры Пінскім 

гарадскім Доме культуры). Ужо ў наступным годзе ансамбль быў удастоены 

ганаровага наймення «народны калектыў». 

Ансамбль «Палескія зоры» мае мноства ўзнагарод, неаднаразова з’яўляўся 

пераможцам і лаўрэатам усесаюзных, міжнародных, рэспубліканскіх 

фестываляў і конкурсаў. З канцэртамі аб’ездзілі 20 краін свету. Міжнародная 

арганізацыя па народнай творчасці ўключыла «Палескія зоры» ў лік лепшых 

калектываў Еўропы. У 2006 г. за дасягненне высокага ўзроўню 

выканальніцкага майстэрства, актыўную гастрольна-канцэртную дзейнасць, 

прапаганду і развіццё самабытнай мастацкай культуры Беларусі «Палескія 

зоры» ўдастоены звання заслужанага аматарскага калектыву Рэспублікі 

Беларусь. 

Міхаіл Васільевіч займаўся песеннай творчасцю, выдаў тры зборнікі песень: 

«Палескія зоры» (2000), «Эх, Палясяначка!» (2015), «Мы з табой палешукі» 

(2015). 



 

 

За шматгадовую творчую дзейнасць па прапагандзе і развіццю беларускага 

народнага вакальна-харэаграфічнага мастацтва М. В. Цурканаў быў 

узнагароджаны нагрудным знакам Міністэрства культуры «За ўклад у 

развіццё культуры Беларусі». Яго работа і творчыя заслугі адзначаны 

Ганаровымі граматамі Вярхоўнага Савета БССР, граматамі Міністэрства 

культуры БССР і Рэспублікі Беларусь. 

У 1999, 2006 і 2017 гг. М. В. Цурканаў быў прызнаны «Чалавекам года» ў 

галіне культуры. Па выніках творчай работы за 2007 г. Заслужаны аматарскі 

калектыў Рэспублікі Беларусь народны ансамбль песні і танца «Палескія 

зоры» быў занесены на гарадскую Дошку Гонару. 

Званне «Ганаровы грамадзянін горада Пінска» Міхаілу Васільевічу 

прысвоена ў 2013 г. за асабісты ўклад у развіццё і прапаганду мастацкай 

самадзейнасці ў горадзе, шматгадовую добрасумленную працу па захаванню 

нацыянальных традыцый беларускага народа, высокі прафесіяналізм у 

працы. 

Міхаіл Васільевіч умеў гадаваць таленты. Калі ў 2017 г. рашыў пакінуць 

работу і выйсці на пенсію, перадаў кіраўніцтва калектывам маладому 

музыканту Сяргею Пятровічу Паддубнаму, выпускніку Пінскага вучылішча 

мастацтваў. 

10 лютага 2022 г. Міхаіла Васільевіча Цурканава не стала. 

У канцы мая 2022 г. у Пінскім гарадскім Доме культуры адбыўся канцэрт 

ансамбля «Палескія зоры», прысвечаны памяці яго стваральніка і мастацкага 

кіраўніка М. В. Цурканава. Міхаіл Цурканаў і яго ансамбль – самыя яркія 

з’явы ў культурным жыцці Пінска. «Палескія зоры», якія запаліліся сорак 

пяць гадоў назад, вытрымалі іспыт часам і застаюцца візітоўкай самадзейнай 

мастацкай творчасці пінчукоў, па-ранейшаму зіхацяць на палескім небасхіле. 

Заслужанаму аматарскаму калектыву Рэспублікі Беларусь народнаму 

ансамблю песні і танца «Палескія зоры» прысвоена імя М. В. Цурканава. 

